
Yashodhara (mengelak napas): — Ja, kaoe ada betoel, Tjanna! Landjoetkenlah penoetoeranmoe. 

Tjanna (menjembah) : — Sasoedah Poetra- makota mengawasi sakoetika lamanja itoe majit jang hendak dibakar, achirnja ia menanja, „apakah
ini achirnja penghidoepan dari samoea manoesia ?" Koetika patik tetepken, dengen mentrangken di seloeroeh doenia samoea satoe roepa, segala machloek jang hidoep moesti mati, dan tida satoe poen jang aken terlolos, Poetra-makota berdiri bengong, teroes bertjoetjoeran aer mata, dan komoedian ia berkata, „ach, Tjanna, marilah kita poelang ! sekarang soedah sampe ! matakoe soedah meliat tjoekoep!" Dan sadari itoe koetika, toeankoe, ia tida menjataken ingin pergi ka loear lagi, dan sikepnja lantes berobah. 

Yashodhara : — Apakah Sri Baginda Radja soedah taoe ini ka'ada'an ? 

Tjanna : — Hamba soedah toetoerken samoea, toeankoe. 

Yashodhara: — Dan bagimanatah pendapetannja ? 

Tjanna : — Sri Baginda kaliatan merasa koeatir, tapi hamba hiboerken dengen membilang, jang Poetra-makota poenja hati djadi lekas tergontjang lantaran sakean lama hidoep teräsing dari pergaoelan oemoem. Kapan soedah biasa hadepken segala kadjadian di doenia, patik kira itoe perasa'an jang gampang terharoe nanti linjap, dan Poetra-makota aken mendjadi satoe kepala pamerentah jang gagah dan keras hati. 

Yashodhara : — Apakah kaoe kira begitoe, Tjanna? Akoe koeatir . . . . akoe ada dapet firasat, kamoeroengannja kakandakoe nanti membawa kasoedahan jang ada di loear doega'an. 

Satoe Dajang dateng mengadep dan menjem-

